
Пурăннă тет пĕр ялта  

Улăм, Хăмпă, Çăпата. 

Пĕрре, ешĕл çуркунне,  

Вĕсем кайнă сертене. 

Пырсан-пырсан çул çинче  

Курчĕç: улăх хĕрринче  

Çырма юхать шавласа, 

Сар хĕвелпе çуталса.  

Мĕскер ĕнтĕ тумалла,  

Мĕнле каçса каймалла? 

– Ларт пире эс ху çине,  

Илсе каçар леш енне, –  

Хăмпăна пур кăмăлтан  

Сăмах хушрĕ Çăпата.  

Хăмпă пăхрĕ ун çине,  

Туйрĕ йывăр пуласса.  

Çавăнпа хăй сăмахне  

Вăл пуçларĕ тăстарса: 

– Эп черченкĕ те çӳхе,  

Пултараймăп хальлĕхе. 

Çил вĕрсессĕн вĕçсе кайăп,  

Манах тăвăр кайран айăп.  

Хывăр каçă Улăмран,  

Вăл маттур çĕр хут манран.  

Улăм сăлтав шырамасть,  

Ĕçрен тарма шутламасть:  

Пулать каçă, çул уçать,  

Уншăн хăй те савăнать.  

Çырма урлă чи малтан  

Каçма тивет Çăпатан. 

Çинçе Улăм чăтаймасть,  

Вăйĕ çук ун, йăтаймасть,  

Хуçăлать вăл хăвăртах –  

Шыва чăмать Çăпата. 

Кулать Хăмпă лăхлатса,  

Ик аллине шарт! çапса.  

Кулнă май тулса пырать, 

Сывлăшпа хăй чыхăнать.  

Ахăлтатрĕ-ахăлтатрĕ,  

Пычĕ-пычĕ карăнса,  

Тӳсеймерĕ-çке, çатлатрĕ  

Çитмĕл чĕлпĕклĕ пулса! 

 

 
Все тексты взяты из открытых источников и выложены на сайте для не коммерческого использования.  

Все права на тексты принадлежат только их правообладателям. 


